
Jon Insausti Maisterrenak, EAJ-PNV udal taldeko bozeramaileak, eta Ernesto Gasco Gonzalok, PSE-EE
udal taldeko bozeramaileak, Udalbatzaren Araudi Organikoaren 98. artikulua oinarri, honako MOZIO
ARRUNT hau aurkezten dute Osoko Bilkuran azter dadin.

MOZIO ARRUNTA, BIDEBIETA AUZOKO HAUR ETA LEHEN HEZKUNTZAKO
ZERBITZU PUBLIKOA SENDOTZEKO

Donostiako Udal Gobernua osatzen duten udal talde politikoontzat, Eusko Alderdi Jeltzalea/
Partido Nacionalista Vasco (EAJ/PNV) eta Donostiako Sozialistak/Socialistas Donostiarras (PSE-
EE) taldeontzat, gobernu-akordioari jarraikiz, xede garrantzitsua da gure hiriko hezkuntza eskaintza
publikoari eustea, eta, horretarako, gure hezkuntza komunitatearen eskariei eta kezkei erantzuteko
politikak sustatzea.

Lan-esparru horretan,  zenbait  bilera egin ditugu,  Udal Gobernuak proposatuta, Mendiola
eskola publikoko eta IBT-CRIko ordezkariekin, bi helburu nagusirekin: haien egoera eta beharrak
zein  diren  jakitea  lehen  eskutik,  eta  jarduerak  adostea  Bidebieta  auzoan  hezkuntza  eskaintza
publiko  bat  bermatzeko  hasieratik. Guztiok  garbi  ikusten  dugu  hori  lortzeko  Haur  eta  Lehen
Hezkuntzako etapak sendotu behar direla.

Mendiola eskola publikoaren hezkuntza proiektua hiru zutabe nagusitan oinarritzen da: Haur
Hezkuntza  on  baten  garrantzia,  ondorengo  hezkuntza  ibilbidearen  abiapuntu  den  heinean,
inklusibitatea eta aukera berdintasuna eta ikasle guztientzat hezkuntza bikaintasuna lortzeko lan
egitea.  Eskolaren bereizgarrietako bat  da kultura  berritzailea  duela,  eta horren erakusgarri  da
Hezkuntza Sailak sustatutako berrikuntza proiektuetan eta  Zientzia Hezkuntza programetan parte
hartu  izana.  Horien  esparruan  kokatzen  dira,  adibidez,  adin  txikietatik  hasten  den  Robotika
Proiektua  eta  Lehen  Hezkuntza  osoari  zuzendutako  Irakurketa  Plana,  azken  hiru  ikasturteetan
landu dutena.

Mendiola  eskola  publikoak,  beraz,  espazioa  behar  du  proiektu  horiek  sendotzeko,  eta
espazio  hori  IBT-CRIrekin  partekatzen  dituen  instalazioetan  dago. Espazio  hori  berreskuratuta,
Mendiolak  Robotika  gela  bat  eduki  ahal  izango  luke  baldintza  bikainetan,  bai  eta  estimulazio
goiztiarreko gela bat ere, Haur Hezkuntzako ikasleentzat, Osakidetzak eta Hezkuntza Sailak EAEko
ikastetxe  guztietan  sustatutako  Arreta  Goiztiarra  programaren  esparruan. Horiek  dira  Mendiola
ikastetxeko irakasleen nahi legitimoak, eta gu ere ados gaude; gainera, uste dugu Bidebieta auzoan
hezkuntza zerbitzu publiko kalitatezkoa, berritzailea eta etorkizun handikoa bermatuko lukeela.

Beste alde batetik, IBT-CRI zerbitzua, esan dugun eran Mendiola dagoen espazio berean dagoena,
Eusko Jaurlaritzaren Hezkuntza eta Unibertsitate Sailaren laguntza zentro bat  da.  1980.  urteaz
geroztik,  ikastetxeekin lankidetzan jardun du maila  desberdinetako ikusteko desgaitasuna duten
ikasleen inklusioaren alde. 16 langile ibiltarik osatzen dute lantaldea, eta Gipuzkoa osoan ematen
dute  zerbitzu,  ikasle  horiek  eskolan  arrakasta  izaten  laguntze  aldera. Haien  lana  da  familiei
aholkuak  ematea,  irakasleekin  lankidetzan  jardutea,  hezkuntza  materiala  Braille  sistemara
egokitzea  eta  transkribatzea,  oso  material  espezializatua  uztea  ikastetxeei  eta  ikasle  horiei
lagunduko dieten berrikuntza pedagogikoak ikertzea eta egokitzea.



Zerbitzu  hori  funtsezkoa  da  hezkuntza  inklusibitatearen  alorrean,  eta  espazio  eta  autonomia
handiagoa emango dien leku bat behar dute. Une honetan, oso material espezializatua, fitxategiak,
makinak, Braille inprimagailuak, grabazio materiala eta abar dute, eta kostu ekonomiko handiko
material hori guztia ez dago baldintza onetan gordeta (batzuk pasabideetan daude).

Bidebieta auzoko herritarren bidezko nahia da kalitatezko hezkuntza zerbitzu publiko bat
izatea. Eta hezkuntza eskaintza publikoa hobetzeko, Haur eta Lehen Hezkuntzatik hasi behar da,
eta  familiek  proiektu  erakargarria,  berritzailea,  kalitatezkoa  eta  baliabide  egokiz  ondo  hornitua
izango dutela bermatu behar da. Horixe da mozio arrunt honen bidez lortu nahi duguna, hain zuzen
ere.

Azkenik,  azpimarratu  behar  da  Udal  Gobernu  honek  Eusko  Jaurlaritzako  Hezkuntza
Sailarekin  lankidetzan jarduteko asmoa duela,  Donostiako ikastetxeen beharrak  aztertzeko eta,
guztion  artean,  erantzun  bat  emateko,  herritar  guztiei  kalitate  oneko  hezkuntza  zerbitzu  bat
eskaintze aldera.

 Hori  horrela,  behean  sinatzen  dugun  zinegotziok  honako  mozio  arrunt  hau
aurkezten dugu:

 MOZIO ARRUNTA:

1. Donostiako Udalbatzak Hezkuntza Sailari  eskatzen dio har ditzala neurri  egokiak
Donostiako IBT-CRI zerbitzuarentzat kokapen egoki bat aurkitzeko, zentroaren nahiak eta
beharrak aseko dituena, Udalbatzak bere lankidetza osoa eskaintzen diolarik horretarako.

2. Donostiako Udalbatzak Hezkuntza Sailari  eskatzen dio behin IBT-CRIk erabiltzen
dituen  instalazioak libre  geratutakoan,  egin  ditzala  egin  beharreko berregituratze  obrak
Mendiola  eskola  publikoak  horiek  erabiltzeko  aukera  izan  dezan,  eta,  horrela,  bere
hezkuntza proiektua gauzatu dezan.

Donostia, 2018ko martxoaren 2a

      Jon Insausti Maisterrena,         Ernesto Gasco Gonzalo,
           EAJren bozeramailea                         Sozialista  Donostiarrak  PSE-EEren

bozeramailea.


